
ABSTRAK

Tujuan utama kajian ini adalah untuk melihat pengaruh kefahaman konsep ekonomi
(KKE), sikap terhadap ekonomi (STE) dan pendekatan pembelajaran ekonomi (PPE)
terhadap konsep kendiri pelajar ekonomi (KKPE) peringkat Sijil Tinggi Pelajaran
Malaysia (STPM) di Sabah. Reka bentuk kajian yang digunakan adalah kajian tinjauan
dengan menggunakan soal selidik sebagai instrumen kajian serta melibatkan seramai
402 responden melalui teknik pensampelan berperingkat. Data kajian telah dianalisis
menggunakan statistik SPSS versi 22.0 dan analisis AMOS. Data telah dianalisis
secara deskriptif melibatkan min, sisihan piawai, peratus dan kekerapan manakala
analisis inferensi menggunakan ujian t, ANOVA sehala, korelasi Pearson dan regresi
berganda serta analisis SEM. Dapatan kajian menunjukkan tahap kefahaman konsep
ekonomi (KKE) khususnya konstruk mikroekonomi adalah tinggi berbanding
makroekonomi. Manakala tahap sikap terhadap ekonomi (STE) khususnya konstruk
minat dan kepraktikalan adalah sederhana tinggi. Tahap pendekatan pembelajaran
ekonomi (PPE) khususnya konstruk pendekatan memahami dan hafalan juga
sederhana tinggi. Sementara, tahap konsep kendiri pelajar ekonomi (KKPE) pula,
juga adalah sederhana tinggi. Keputusan ujian-t menunjukkan tidak terdapat
perbezaan yang signifikan berdasarkan jantina, semester dan lokasi manakala ujian
ANOVA sehala berdasarkan tahap pendidikan ibu bapa juga menunjukkan tidak
terdapat perbezaan yang signifikan. Analisis korelasi Pearson menunjukkan terdapat
hubungan yang signifikan antara kefahaman konsep ekonomi (KKE), sikap terhadap
ekonomi (STE) dan pendekatan pembelajaran ekonomi (PPE) dengan konsep kendiri
pelajar ekonomi (KKPE). Bagi analisis regresi berganda, menunjukkan terdapat
pengaruh yang signifikan faktor peramal terhadap konsep kendiri pelajar ekonomi
(KKPE). Analisis AMOS juga menunjukkan data mempunyai kesepadanan dan
mengukuhkan lagi dapatan analisis regresi berganda. Kajian ini mencadangkan,
konsep kendiri pelajar ekonomi (KKPE) perlu sentiasa dititikberatkan agar pencapaian
dan prestasi khususnya subjek Ekonomi peringkat STPM sentiasa meningkat dan
berdaya saing dengan mata pelajaran yang lain bagi memudahkan pelajar
melanjutkan pengajian pada peringkat tertiari nanti seperti memasuki universiti atau
kolej agar lebih bersedia ke alam kerjaya kelak.



ABSTRACT

THE INFLUENCE OF UNDERSTANDING IN ECONOMIC CONCEPT,
ATTITUDE TOWARDS ECONOMICS AND ECONOMIC LEARNING
APPROACHES ON THE SELF-CONCEPT OF ECONOMIC STUDENT

This study aims to identify the influence of understanding in economic student (KKE),

attitude towards economics (STE) and learning economic approaches (PPE) on the
self-concept of economic student at STPM level. The research design used was a
survey study using questionnaire as a research instrument to obtain quantitative data
involving a total of 402 respondents selected through a randomly selected using a
randomized sampling method. The data were analyzed using SPSS version 22.0 and
Analysis Moment of Structural (AMOS) analysis. The data obtained were analyzed
descriptively (min, stanaard deviation, percentage and frequency) and inferential
analysis using parametric statistics tests; t-test, one-way ANOVA, Pearson correlation
and multiple regression while AMOS analysis was used to test the model proposed
by researcher. The findings show that the level of understanding of economic
concept (KKE) especially microeconomic construct is at high level compared to
macroeconomic construct. The result also shows that attitude towards economics
(STE), especially the interest and the practical constructs are at high moderate level,

The level of economic learning approaches (PPE) especially understanding construct
and memorize construct show that high moderate level. Besides that, the result of
analysis for self-concept of economic student (KKPE) also show at high moderate
level. The t-test results showed no significant differences based on gender, semesters
and locations while the test of one-way ANOVA showed that the parents of education
level have no significant differences. Analysis of Pearson corréelation shows that there
is a significant correlation between the understanding of economics concept, attitude
towards economic and economic learning approaches have significant relationship
with self-concept of economic student. The result of multiple regression analysis
shows that there is a significant influence of the forecasting factor, understanding of
economics concept (KKE), attitude towards economic (STE) and economic learning
approaches (PPE) self-concept of economic student (KKPE). The AMOS analysis using
the proposed model also shows that the data has the same assumptions and
reinforced the findings of multiple regression analysis. At the end of the study,

researcher suggested that the self-concept of economic student (KKPE) must be
emphasized especially in Economic subject at STPM level to increasing the
achievement and performance of academic to make the student easier to pursuing
tertiary institutions at university or college level and to make them ready to getting
the career for their future.

BAB 1

PENDAHULUAN

1.1 Pengenalan

Bab ini merupakan pengenalan kepada kajian yang mengandungi latar belakang
kajian, pernyataan masalah kajian, objektif dan persoalan kajian, hipotesis serta
kepentingan kajian. Selain itu batasan kajian dan definisi operasional yang digunakan
juga diterangkan dalam bab ini. Kajian ini menghubungkan tiga pemboleh ubah
bebas utama iaitu kefahaman konsep ekonomi, sikap terhadap ekonomi dan
pendekatan pembelajaran ekonomi yang melibatkan pelajar Ekonomi STPM sebagai

sampel kajian.

Penyelidikan ini dijalankan adalah untuk mengkaji faktor penyumbang
kepada konsep kendiri pelajar Ekonomi STPM di negeri Sabah. Dalam era globalisasi
pembangunan kendiri dalam akademik sangat penting lebih-lebih lagi dalam arus
perkembangan semasa yang mengutamakan pencapaian para pelajar sebagai aras
perkembangan pendidikan negara, sekali gus menjadi aspirasi negara untuk menjadi
hub pendidikan yang mana negara menjadikan dasar pandang ke timur era moden
sebagai penanda aras kemajuan pendidikan di bawah kepimpinan Perdana Menteri
Malaysia Tun Dr. Mahathir Mohamad.

Dalam Revolusi Industri 4.0, perubahan secara drastik diperlukan dalam dunia
pendidikan untuk mencapai kejayaan dalam strategi serta matlamat oleh
Kementerian Pendidikan Malaysia (KPM) dalam meningkatkan penguasaan kendiri
dalam kalangan pelajar menerusi agenda Wawasan 2020, yang mana dirujuk sebagai

'Visi 2020’ pada tahun 1991 yang mengutamakan nilai-nilai sosioekonomi yang murni



dalam pembangunan modal insan. Menurut Mahathir (1991) dalam kajian Aizat
(2016) di bawah visi 2020, pencapaian pendidikan dijadikan tunjang utama bagi
membangunkan negara bangsa daripada ekonomi berasaskan intensif buruh kepada

ekonomi intensif modal berasaskan ilmu pengetahuan pada tahun 2020.

Keupayaan mengembangkan individu berpengetahuan dapat dilihat daripada
sistem pendidikan dari segi pembangunan kendiri. Dalam perkembangan kurikulum
pendidikan negara daripada Laporan Razak (1956) dan kewujudan Laporan Rahman
Talib (1960) dalam kajian Alhabhi dan Hakim (2010) dan Laporan Jawatankuasa
Kabinet (1979) dalam kajian Nordin (2013) membincangkan penggubalan Akta
Pendidikan 1996 sehinggalah perancangan kerajaan yang terakhir iaitu Pelan Induk
Pembangunan Pendidikan (2013 hingga 2025) menekankan masalah kendiri dalam

diri pelajar untuk meningkatkan kualiti pendidikan di sekolah.

Dalam meningkatkan pembangunan kendiri modal insan, negara
memperkenalkan rangka kerja pelaksanaan baru, bagi mencapai wawasan dan
matlamat negara dengan meletakkan lima Misi nasional iaitu teras pertama
melibatkan peningkatan ekonomi dalam rantaian nilai lebih tinggi, teras kedua adalah
meningkatkan keupayaan pengetahuan dan inovasi negara serta memupuk minda
kelas pertama, teras ketiga menangani masalah ketidakseimbangan sosioekonomi
yang berterusan secara membina dan produktif, teras keempat meningkatkan tahap
kemampuan kualiti hidup dan teras kelima mengukuhkan keupayaan institusi dan
pelaksanaan yang mana sesuai dengan Pelan Induk Pembangunan Pendidikan
Malaysia (PIPPM) 2013-2025 yang menjadikan aspek kendiri dalam mata pelajaran
Ekonomi STPM dititikberatkan.

Justeru, konsep kendiri yang ditekankan dalam mata pelajaran Ekonomi dapat
dilihat melalui penyelesaian masalah yang melibatkan keupayaan pembangunan
pelajar dalam aspek kendiri. Pengetahuan dalam mata pelajaran Ekonomi turut
membincangkan tajuk-tajuk yang luas seperti kekayaan dan pendapatan,
pengeluaran, pengagihan barang-barang, wang dan bank, penetapan harga, peluang
pekerjaan dan pengangguran, perubahan jangka pendek dalam kegiatan perniagaan
dan kecenderungan jangka panjang dalam perkembangan pengetahuan ekonomi

dalam kalangan pelajar.



1.2 Latar Belakang Kajian

Dasar pandang ke timur era moden menekankan elemen-elemen kendiri dalam
pembangunan masyarakat untuk meningkatkan pencapaian akademik sebagai
agenda utama yang diberi perhatian untuk menjadikan negara pusat tumpuan
pendidikan dunia dan negara maju sepenuhnya. Sebuah negara maju perlu giat
melahirkan masyarakat yang berilmu iaitu empat puluh peratus rakyat berpendidikan
tinggi (Mahathir, 1991). Pembangunan kendiri yang dititik beratkan dalam setiap
dasar kerajaan dapat menjamin kestabilan pembangunan model insan dalam aspek
penerapan nilai-nilai kendiri positif yang berkait rapat dengan pendidikan, keadilan
sosial, kestabilan politik, kualiti hidup, nilai sosial dan maruah bangsa serta

keyakinan.

Melalui sistem pendidikan negara menerusi PPPM 2013-2025, dengan
mengambil kira pembangunan kendiri dalam kalangan pelajar, beberapa program
dibentuk dan dilaksanakan bagi melahirkan pelajar yang bukan sahaja berjaya dalam
peperiksaan tetapi memiliki sahsiah kendiri yang unggul menerusi beberapa objektif
yang menjadi garis panduan KPM iaitu memahami prestasi dan cabaran semasa,
mewujudkan visi dan aspirasi yang jelas serta menggariskan transformasi sistem
pendidikan secara komprehensif merangkumi pembangunan modal insan yang
cemerlang. Salah satu cabaran yang dititikberatkan adalah pembangunan kendiri
dalam kalangan pelajar sekolah yang melibatkan semua pihak seperti guru, ibu bapa

dan masyarakat.

Dalam kajian Zakaria Kassim (1993) pembangunan kendiri terhadap pelajar
peringkat sekolah amat penting kerana melibatkan kefahaman dalam pelajaran serta
menjadi perkembangan sikap yang baik dalam kalangan pelajar. Ini kerana,
persediaan yang rapi serta kaedah pembelajaran yang bijak serta terancang hasil
daripada perkembangan kendiri positif dapat membantu menyelesaikan masalah
pencapaian dalam kalangan pelajar melalui pembangunan sahsiah kendiri yang
diterapkan di peringkat persekolahan seperti aspek kendiri yang diterapkan dalam
mata pelajaran Ekonomi STPM dapat memberi pendedahan penyelesaian masalah
secara sistematik yang dihadapi para pelajar. Kajian Tangney, Boone, dan
Baumeister, (2018) menunjukkan konsep kendiri yang rendah, akan menyebabkan

seseorang berhadapan dengan permasalahan secara tidak langsung.



Jadual 1.1: Objektif Kursus Mata Pelajaran Ekonomi STPM

Bil. Objektif Contoh Aktiviti

1. Memahami konsep dan teori ekonomi Aktiviti Perniagaan

2. Menyedari dan membincangkan masalah Soal jawab,
dan isu ekonomi semasa. Perbincangan

3.  Mengumpul maklumat ekonomi daripada Surat khabar, ICT,
pelbagai sumber, menganalisis, dan Pusat sumber, Buku,
membuat penilaian secara berkesan Tinjauan, Kajian.

4. Menggunakan jadual, gambar rajah dan persamaan Pengiraan dan analisis
untuk menganalisis konsep dan teori ekonomi data (Ujian,

Peperiksaan)

5. Menyampaikan maklumat dan idea ekonomi dalam Pembentangan
bentuk sesuai.

6. Memperoleh kemahiran insaniah melalui pembelajaran Aplikasi semua aktiviti
kendiri.

Sumber: Diubahsuai Daripada Majlis Peperiksaan Malaysia (2013)

Daripada objektif kursus mata pelajaran Ekonomi pada Jadual 1.1,
menunjukkan kepentingan pembentukan aspek kendiri dalam kalangan pelajar yang
mana pelajar tidak bergantung sepenuhnya kepada guru. Hal ini memenuhi hasrat
Kementerian Pendidikan Malaysia (KPM) untuk memfokuskan pendidikan berasaskan
hasil (outcome-based education) yang memfokuskan pelajar dan tidak
berorientasikan peperiksaan semata-mata (Kementerian Pendidikan Malaysia, 2013).
Pelaksanaan pembelajaran kendiri ini dapat memberi ruang dan peluang kepada
pelajar untuk berinteraksi secara terbuka serta berani memberikan pendapat dalam
sesi pengajaran dan pembelajaran (PdP). Menurut Merdin-Uygur, Sarial-Abi, Gurhan-
Canli dan Hesapci (2018) kendiri yang dipupuk akan memberi keselesaan dan
mempengaruhi minat seseorang melalui aktiviti yang disertai. Justeru, objektif kursus
Ekonomi STPM baru ini melalui aktiviti akademik yang dijalankan diharap dapat
membina kemahiran pelajar untuk berfikir secara kreatif dan kritis dalam

pembelajaran sekali gus menggalakkan pelajar untuk berdikari.

Mata pelajaran Ekonomi STPM yang dilaksanakan bermatlamatkan untuk
mengembangkan bakat dan kreativiti pelajar untuk menjadi generasi muda yang
berkebolehan tinggi, global dan universal (Majlis Peperiksaan Malaysia, 2012-2013).
Semua matlamat ini ditunjangi oleh lima objektif yang perlu dicapai iaitu pertama,
meningkatkan taraf pendidikan, kedua pendidikan berasaskan sistem berpenggal dan
daya saing yang tinggi, ketiga pendidikan yang setara untuk semua program STPM,

keempat memastikan pelajar mempunyai nilai kebolehcapaian yang tinggi dan akhir



